MURDHA CITTA

Ang Ung Mang.

Om Sidhirastu Paripurnam.

Om Swastyastu.

Om Awighnamastu Namo Sidham.

Melarapan saking panghyanging Ida Sang Hyang Widhi Wasa asung kerta nugraha
ngwentenang kahuripan sekala niskala, ring Bhuwana Agung lan Bhuwana Alit. Manut dresta
Desane wantah pawakan pasayuban Krama Desa Rauhing kula warga pawongannya. Desane

kanggehang Bhuwana Agung, Pawongannya soang-soang pinaka Bhuwana Alit.

Sotaning Bhuwana Agung, Desane wantah pawakan Bhuwana maurip jangkep saha

Tri Hitta Karananya luwire:

a. Parahyangan, sahananing kahyangan, panyiwian desa gentah ngarcana Ida Hyang
Parama Wisesa maka Jiwan desane.

b. Pawongan, Krama saha warga desa maka sami mapawakan bayu Pramana,
mawinan desane sida molah maprawerti.

c. Palemahan, tanah kakuwuban desa sinanggeh stulaning desane.

Adung patemon Bhuwana kalih, larapan SANTA JAGADHITA. Sinanggih
murdaning prayojana pangriptaning Awig-Awig Desa Pakraman ring paseban mami Krama
Desa Pakraman Anggabaya pinaka sepat siku-siku pamatut wastu prasida prayojana mami

kabeh prasama angidep muwah amagehaken kadi lingging Awig-Awig iki.

SARGAH I
ARAN LAN WEWIDANGAN DESA
Pawos 1
1) Desa Pakraman puniki mawasta Desa Pakraman Anggabaya
2 Wewengkon wewidangannya mawates nyatur makadi:

ha. Sisi Wetan  : Tukad Desa Pakraman Jagapati

na. Sisi Kidul : Banjar Adat Pelagan

ca. Sisi Kulon  : Tukad Desa Pakraman Cengkilung

ra. Sisi Lor : Subak Saradan Desa Sibang
Pawos 2

(1). Wewengkon Desa Pakraman Anggabaya puniki kamanggehang olih pepupulan
karang paumahan, setra, bangket lan tegal sane sinanggeh palemahan Desa Pakraman.
Desa Pakraman Anggabaya kesanggra antuk 1 (asiki) banjar adat sane kepah dados 3

tempek:
ha. Tempekan Desa
na. Tempekan Dalem
ca. Tempekan Puseh
Pawos 3

Wewengkon Desa Pakraman Anggabaya sampun manut ring kawentenan Tri

Mandala sakadi:
ha. Utama Mandala : Tegak Parahyangan
na. Madya Mandala : Genah pepupulan karang paumahan, telajakan Desa,

rurung mwang tukad, lan sapanunggilannya.

ca. Nista Mandala : Setra

Pawos 4

1) Soang-soang tempek wenang ngardi awig-awig, paswara, lan pararem maka
pamikukuhnya.

2 Awig-awig paswara lan pararem sane kamanggehang ring tempek tan dados lempas
ring awig-awig, paswara mwang perarem sane manggeh ring desa turmaning sampun
kasupeksa antuk prajuru desa, maka pamikukuhnya.

SARGAH Il
PATITIS LAN PAMIKUKUH
Pawos 5
Desa Pakraman Anggabaya puniki ngamanggehang dasar lan pamikukuh:
1. Pancasila
2. Undang-Undang Dasar 1945

3. Tri Hitta Karana

Pawos 6
Desa Pakraman Anggabaya ngamanggehang petitis luwir ipun:
1. Mikukuhin mwang ngrajegang Agama Hindu

2. Ngerajegang kasukertan Desa sekala niskala

SARGAH II1
SUKERTA LAN TATA KRAMA
Palet 1

INDIK KRAMA

Pawos 7

1) Sane kabawos Krama Desa Pakraman Anggabaya inggih punika sahananing sang
jenek mapaumahan ring Desa Pakraman Anggabaya.

2) Krama Desa manut pepalihan wenten 3 (tigang) soroh:

ha. Kulawarga sane maparabian saha ma-agama Hindu tur sampun ngranjing

makrama desa sinanggeh Krama Desa Pakraman Anggabaya.

na. Kulawarga sane mawiwit saking dura desa, risampun jumenek mapaumahan
lintang ring tigang sasih, nenten ngranjing makrama desa, sinanggeh

KramaTamiu.

ca. Sajabaning punika kasinanggeh tamiu.

Pawos 8
Indik Pepeson lan ayah-ayahan krama desa:

1. Sahanan krama sane ngamong karang paumahan sanunggil aci Ngusaba Desa patut

ngaturang pepeson ka desa manut kaputusan pararem.

2. Sehanan carik sane magenah ring wewidangan Desa Pakraman Anggabaya wenang

ngaturang pangajeg ka desa agung alit manut kaputusan pararem desa.

3. Sahanan krama desa manut kawerdiania ring kula warga patut keni ayahan ring desa

manut dudonan luwire:

ha. Ayahan ngarep, kulawarga sane wed utawi pangrawuh saking desa tiosan saha

ajeg maparabian.
na.  Ayahan balu, krama sane makrama manut dudonan.
ca. Ayahan balu-ngempu, kapastikayang antuk yusa 17 warsa.
ra. Ayahan balu-ngelisting, inggih punika balu sane tan madue sentana.

ka. Warga desane alit sane sampun antes ngangon (6 warsa) patut tedun ngayah,
kawastanin ayah taruna Nyoman (sane lanang) miwah ayah deha Nyoman

(sane istri).

da. Sehanan warga desa sane sampun mayusa anom miwah deha, suang-suang
patut tedun ngayah, kawastanin ayah taruna (sane lanang) miwah ayah deha

(sane istri).

ta. Nedunang ayah deha taruna utawi sekaa truna-truni kariyinin antuk upakara

pangaskara pawintenan sari.

sa. Pawintenan madeha taruna kawentenan ngalimang warsa apisan.

4. Krama sane putung utawi camput luput saking ayahan utawi pakenan-kenan.

5. Krama tan ngarep miwah sekaa teruna-teruni kadadosang ngentosin ayahan krama
ngarep.

6. Sane kasinanggeh nyada sekadi ring sor:

ha. Sampun wenten nyeledihin olih sentanane sane marabian pinih riin.
na. Sane durung mayusa lintangan ring 70 warsa.

ca. Sane macihna sungkan-sungkanan, katarka tan sida waras.

Indik numas ayah-ayahan:

ha. Krama ayah ngarep kadadosang numas ayah yening jenek ring dura desa sane

tan sida nyarengin nyabran maayah-ayahan ring Desa Pakraman Anggabaya.

na. Krama ayah nyaluk utawi sane maparabian pinih riin yan kantun reramanya
durung mayusa 70 warsa nenten kadadosang numas ayah, ayahan nyane

kagentos antuk reramanya.

ca. Pakenan-kenan numas ayah manut pararem.

Pawos 9

Ngawit dados krama desa:

1.

Kulawarga ma-agama Hindu sane jenek mapaumahan turmaning sampun maparabian.

Kulawarga warga tiosan sane pacang jenek mapaumahan ring wewidangan kakuwub
Desa Pakraman Anggabaya lintangan ring asasih patut keni prebia pangaci manut
pararem, saha sentananyane purusa yan sampun maparabian patut tedun makrama

desa.

Sang ayat ngranjing kadi ring ajeng, atur supeksa ring Kepala Lingkungan sane

ngawidangin genah paumahannya.

Bendesa Pakraman Anggabaya patut pastika nganinin utawi nerangang saingka-
ingkuh sadagingin awig miwah pamidandan ipun ring kulawarga ma-agama Hindu

sane pacang jenek mapaumahan ring wewidangan Desa Pakraman Anggabaya.

Tedun makrama kalih ngetang ngentos sehanan ayahan, ngawitin ngangken rahina

Anggara Umanis Kuningan.
Ayahan Balu kaetang pramangkin.

Sahanan wusan makrama kaetang pramangkin.

10.

11.

Ngangken ayatan panemayan inucap (Anggara Umanis Kuningan), kelian Tempekan
suang-suang ngawantuning nyahcah jiwa, ngetangang kalih mastikayang pakraman

miwah ayah-ayahan kadi ring ajeng (5) ring pawidangan suang-suang tempekan.

Kapastikayang cahcah jiwa pamekas indik pakraman miwah ayah-ayahan
kapikukuhin antuk pamutus paruman tempekan suang-suang, dumogi kengin

kalaksanayang.

Kapastian inucap digelis kasuratang ring ilikita (pipil utawi kartu) krama.

Sahanan krama desa sane magentos tempekan sasampun polih kaputusan krama desa,
pah-pahan sang magentos tempekan kasukserahang ring tempekan sane narima

pungkuran.

Pangeroban
Pawos 10

Sahanan krama sane ngerobang utawi ngajak anak sewosan, lempas ring drestaning

pakulawargane, upami:

ha. Ngajak wong duduk-dudukan.
na. Nyama mulih saking makurenan.
ca. Jadma masundulang dewek.

ra. Wong pastika jenek, miwah sane sewosan, patut atur uning ring kelihan

banjar.

Pasadok ring ajeng kadulurin antuk keterangan pastika, nganinin linggih, harta berana

miwah wiguna sang kaajak inucap.

3. Kramane sane ngerobang utawi ngajak, patut natak suma-kuta negenang lampah sang

kaajak arepe ring kasukertan banjar utawi desane.

4. Kelihan banjare ngunggahang pesadok punika ring ilikitannya, saha nyiarang ring

paruman banjare.

Pawos 11
Swadarmaning Krama Desa Pakraman Anggabaya:
Indik tategenan:
1. Krama ngarep keni ayah utawi papeson mamungkul.
2. Krama balu keni ayah manut pawongannya
ha. Balu karobin lanang utawi istri lempas saking ayah-ayahan.
na. Balu mekerambian/ngempu keni urunan lan ayah-ayahan mamungkul.

ca. Balu ngelisting lanang utawi istri keni urunan asibak lan ayah-ayahan lanang

utawi istri.
3. Krama pengele tan keni urunan desa, keni ayah-ayahan pengerombo.
4. Krama panyada luput saking urunan lan ayah-ayahan.
5. Krama magrong luput saking ayah-ayahan, keni urunan manut pararem.
6. Krama magrong tan dados nyerep ayah sewosan.
7. Krama Desa Pakraman Anggabaya mapuangkid utawi tan tedun luwire:

ha.  Sang inggiling linggih utawi sang kewelas asih.
na. Para sulinggih luput saking ayah-ayahan ring Desa Pakraman Anggabaya.
ca. Para pamangku khayangan desa.

ra. Sang sakit tahunan, inggih punika sinalih tunggil krama desa sane ngarep

katibenin sakit tahunan, disampunya lintang asasih saking ngawit sakitnya,

10.

11.

12.

yan sane lanang sakit, ayah ipun maetang ayah balu luh. Yan sane istri sakit,

ayah ipun maetang ayah balu lanang.

ka. Wong ceda angga banget.

da.  Wong alit ubuh.

ta. Matepetin anak sungkan raat.

sa. Madruwe kelayon sekar.

wa.  Sedek wenten ring dura desa.

la. Sedek nangun karya yadnya.

ma. Sedek kecuntakan.

Krama tamiu patut madana punia ring Desa Pakrama Anggabaya manut pararem

turmaning tinut ring sadaging awig-awig, pararem miwah geguat-geguat desa.

Krama tamiu patut polih petias marupa pitulung ring sajeroning katiben panca baya

lan kamanggehang kasukertan raga, agama saha duennyane soang-soang.

Krama sane nampi tamiu jantos makelo, patut masadok ring kelihan banjar.

Prade wenten tamiu pacang madunungan, kelihan patut nureksa munggahang maka
buatannya miwah surat-surat katerangan tur | Kelihan ngraksa surat-surat katerangan

inucap sasuwen tamiu punika madunungan.

Tamiu sane pacang madunungan langkung 24 jam nanging nenten wenten makta
surat-surat katerangan utawi nenten janten maka buatannya tamiu inucap patut kaatur
supeksa sang rumawos (guru wisesa) tur tamiu inucap tan kengin katampi

madunungan.

13. Krama sane nampi tamiu patut sama kuta natak saingkah-ingkuh prawerti tamiunyane

yan prade tamiune inucap makawon saha atur upeksa ring kelihan banjar.

14. Bilih-bilih yan pacang madunungan jantos sasihan suwennya patut kaunggahang ring

ilikitan banjar, tur dunungan inucap patut sareng neduning masuka duka baya pati.

15.  Tamiu sane mawit saking kulawarga utawi panyaman naler patut atur supeksa ring

dinas, sakewanten:
ha. Yening nunggal kaluputan saking punia.
na.  Yening jangkep maparabian patut nahur punia manut pararem.

16. Nungkasin wiadin mamurug pawos 15 tamiu inucap patut katundung tur wicarane

katur ring guru wisesa.
Pawos 12

Wusan dados krama desa, sinalih tunggil kulawarga wusan makrama desa yening kulawarga

inucap:

ha. Magingsir linggih saking wewidangan Desa Pakraman Anggabaya utawi pinunas

ngraga.
na. Kanoroyang antuk krama desa.
ca. Sang wusan makrama tan polih pah-pahan saking druwen desa utawi banjar.

ra. Desane wusan mapaweh pasayuban, pasukertan saka luwire arep ring sang

kanoroyang.
Indik patuas krama:
1. Krama putung utawi camput luput saking ayah utawi pepeson.

2. Pamangku Kahyangan Desa, Bendesa, Prajuru Desa, Kelihan Banjar lan Kelian

Tempekan luput saking dedosan lan pepeson pangaci.
3. Para Sulinggih luput saking ayah-ayahan ring Desa Pakraman Anggabaya.

4. Krama desa wenang polih pasayuban ring ngamanggehang kasukertan raga, agama,

mwang padruwen nyane soang-soang.

5. Kelihan Gong, Pecalang, Kelihan Santi, kelihan pregina lan kertha desa polih petuas

manut pararem.

6. Kelihan Dinas utawi Kepala Lingkungan luput dedosan ayahan miwah sahananing

giliran.

Palet 2

INDIK PRAJURU

Pawos 13
1. Desa Pakraman Anggabaya puniki kaenterang antuk prajuru desa, maka pamucuk
Bendesa Adat.
2. Banjare kaenter olih kelihan suka duka utawi kelian banjar adat.
3. Tempekan kaenter olih kelian tempekan soang-soang.
4. Tata cara ngadegang prajuru desa:

ha. Bendesa adat lan prajuru desa tiyosan, patut mawiwit saking krama wed Desa

Pakraman Anggabaya saking ayah arep utawi panyada tur nenten ceda angga.
na. Wikan ngwacen lan nyurat aksara latin.

ca. Kaadegang malarapan antuk pamilihan paruman desa satunggil 5 warsa,
sajawaning wenten sios indik, tur dados kapilih malih saha kadulurin antuk

upakara pajati ring kahyangan desa.

5. Sang sane kapilih dados bendesa utawi kelihan luwir ipun patut sahuninga ring

saparindik ipun.

6. Bendesa adat, prajuru desa lan kelihan tempekan sane wawu kapilih patut kawisuda

antuk Upakara Sangaskara Pawintenan.

7. Bendesa adat, prajuru desa lan kelihan tempekan sane dereng puput kasinangaskara

antuk upakara pawintenan tan kengin ngamargiang swadarmaning prajuru.

8.

Sasampune wus pawintenan prajuru sane kagentosin patut materimaang sahananing
saingkah ingkuh nganinin swadarman ipun pemekas mangda munggah ring ilikita ring

prajuru sane ngentosin kasaksinin olih paruman desa.

Pawos 14

Prajuru Desa Pakraman Anggabaya luwire:

ha.

na.

Ca.

ra.

ka.

Bendesa desa pakraman.

Patajuh pinaka wakilnyane.

Panyarikan Desa kasinanggeh juru surat.
Sedahan kasinanggeh juru raksa.

Kelihan tempekan miwah kelihan adat suka-duka suang-suang tempekan

Sajeroning ngenterang pidabdab desane, prajuru desa kawantu olih:

ha.

na.

ca.

ra.

Juru arah, kasinangguh kasinoman, saking ayah giliran suang-suang tempekan

nyabran asasih.

Kertha desa kapilih saking krama ayah ngarep suang-suang tempekan satunggil 5

(limang) warsa.

Kelihan-kelian sekaa, kapilih saking sekannyane suang-suang nyabran 3 (tigang)

warsa.
Pecalang, kapilih saking suang-suang tempekan nyabran 5 (limang) warsa.

Pawos 15

Swadarmaning prajuru Desa Pakraman:

1.

Ngenterang paruman-paruman desa lan banjar.
Ngenterang nglaksanayang awig-awig miwah pamutus.
Ngraksa saha ngenterang ngangge saraja-brana druen desa utawi banjar.

Nuntun tur ngenterang krama rauhing warga desane ngupadi kasukertan sekala

niskala.

10.

Nuntun saha ngenterang warga desa utawi banjar ngupadi nginggilang Sang Hyang
Aji Agama kasucian kahyangan-kahyangan, kasucian pawongan, kasucian palemahan,

miwah tata caraning ngangge setra.

Maosin miwah niwakang pamutus marep ring wicara warga desane, maka duta desa

utawi banjar nyane miwah sane tiosan matemuang bawos ring sang sapa sira ugi.

Tata cara ring nglaksanayang swadarma ring ajeng, tan maren patut anut ring awig-

awig, pararem, dresta miwah pamutus-pamutus paruman desa utawi banjar.
Palaksanannya ring ajeng patut kasiarang ring paruman desa utawi banjar kapungkur.

Bendesa pakraman miwah prajuru, sama kuta natak pamutus desa utawi banjar

nganinin panglaksanan swadarmanya soang-soang.

Prade prajuru utawi dulu iwang panglaksana, keni pamidanda nikel ring kaiwangan

soang-soang krama, kangkat karariyanang manut paruman desa.

Swadarmaning kertha desa:

1.

N

w

o

Ngwantu prajuru desa sajeroning ngrincikang pawangun desane.
Ngamiletin paparuman prajuru desane yan kabuatang.
Mratyaksain pidabdab prajuru desa miwah utsaha-utsaha duwen desa.

Ngenterang pidabdab desane sajeroning pagentos prajurune saha ngadegang prajuru

sane ngentosin.

Muputang ayahan kertha desa sane lawas lan ngadegang sane anyar wewenang jero

bendesa anyar.

Pawos 16

Patuas prajuru desa:

1.

Olih-olihan prajuru desa pakraman manut dudonan.

ha. Luput saluwiring pakenan pangaci ring Desa Pakraman Anggabaya.

na. Cenengan sehanan duman ring desa utawi banjar manut amongan.

Olih-olihan kasinoman yan tepengan nyarayaning kelihan tatkala ngayahin

sahananing yadnya, satunggal anak maingon-ingon kasinoman inucap polih pasangon.

Yan tepengan nyarayaning kelian ngayahin piodalan ring desa utawi tempekan,

kasinoman inucap polih sisan yadnya utawi lungsuran banten ring pawaregan.

Pawos 17

Prajuru kagentosin riantukan:

ha.

na.

Ca.

ra.

Lina.
Wit saking pakayun utawi pinunas ngraga.
Kawusang duwaning iwang pamargi manawi nilar sesana.

Nganoroyang, ngwusan miwah ngentos prajuru utawi dulu patut ring sajeroning

paruman tur kaingkupin antuk krama desa.

Palet 3
INDIK PARUMAN LAN SANGKEPAN
Pawos 18
Paruman utawi sangkepan ring Desa Pakraman Anggabaya, wenten:

ha. Paruman desa utawi banjar kawentenang sanistane nyabran 6 sasih nuju

Anggara Umanis Kuningan.
na. Sangkepan prajuru utawi dulun desa, kawentenang manut wiguna.

ca. Paruman sekaa-sekaa manut kabuatan.

2. Paruman desa utawi banjar, tempekan madudonan sakadi ring sor:

ha. Prasida lumaksana risampun katedunin antuk sang patut ngamiletin bilih
langkungan atenga akeh ipun, kamanggala antuk tengeran kulkul miwah
mabusana adat, manut dresta saha tan kalugra makta gegawan, tan maren

ngarcana ring Ida Bhagawan penyarikan saha widi widiana miwah cane.

na. Tan kalugra ngamedalang bawos gora utawi byota, yan tan asapunika Kkeni
pamidanda pacamil kadi dandaning nguman-uman ring paruman manut

pararem.
ca. Pamutus bebawos beriuk-sapanggul punika kamanggehang.

3. Prajuru desane marumang pidabdab desane kasarengin olih kertha desa, pamangku,
kelihan-kelihan sekaa utawi tiyosan sane kabuatang. Pamutus paruman puniki
kaparumang malih ring paruman krama desa. Pamutus paruman krama desa sane

dados pamutus pamucuk.
4. Pamargin sangkepan lan paruman sane kaajegang ring Desa Pakraman Anggabaya:
ha. Matengeran swaran kulkul desa.

na. Krama desa mangda mabusana adat.

ca. Sadurung pangawit peparuman patut mapiuning ring bagawan penyarikan

maduluran antuk cane.

ra. Pamutus bawos kaaptiang mangda saguluk pacang ngupadiang patitis. Yan tan

prasida, swara sane makehan pinaka pamutus.

Pawos 19

1. Ring sajeroning sangkepan, bendesa adat patut ngwedar sapamargin pangenter desa

nganinin:
ha. Indik druwen desa.
na. Pangerencana mwang utsaha desa.

ca.  Pamutus wicara mwang tatepasan.

ra. Nglimbakang sahananing bebuat sang amawa rat.
2. Pamutus paruman desa kasinanggeh pararem, maka pamitegep pamargin awig-awig.
3. Sangkepan prajuru desa ngwedarang rerincikan utsaha desa kapungkur.
4. Sangkepan prajuru utawi dulu desa tan dados ngamedalang tetegenan ring krama

sadereng kaingkupang antuk krama desa.

5. Sang ngwidi patut mastikayang bantang bawos ring paruman inucap.
6. Paruman desane kadi puniki taler patut katiwakin pamutus kadi munggah ring ajeng.
7. Paruman desane wantah sinanggeh pangwisesa sane wenang nyelem putihin tata

pangenter desa manut dresta.

Palet 4
INDIK KULKUL
Pawos 20
1. Desa Pakraman Anggabaya madruwe kulkul, luwire:
ha. Kulkul Desa.
na. Kulkul Banjar.

ca. Kulkul Tempekan-tempekan.

ra. Kulkul sekaa-sekaa sane sampun kaanggehang antuk desa.
2. Suaran tetepakan kulkul patut matiosan manut wiguna, luwire:
ha. Tengeran upacara yadnya desa utawi banjar, ngembat makembaran.
na. Tengeran wenten sinalih tunggil warga desa sane seda utawi padem bulus
atulud bawak.
ca. Tengeran wenten sinalih tunggil warga desa sane ngrangkat (ngrorod) kalih
tulud bulus makembaran.
ra. Tengeran wenten sinalih tunggil warga desa sane madruwe oka, muani: 5
klentungan yan luh: 3 klentungan.
ka. Tengeran ngawit nglaksanayang pakaryan kadi sampun kaarahang utawi
kasiarang atulud lelambatan.
da.  Tengeran wenten sinalih tunggil wong desa utawi banjar kamalingan bulus 2
tulud.
ta. Tengeran wenten wong desa kaamuk, kabegal utawi kabaak/bayapati sewosan,
bulus 3 tulud.
sa. Tengeran wenten umah puun, bulus atulud maweweh negteg.
wa.  Ciri linuh utawi bulan kepangan ngembat makembaran.
Pawos 21
1. Kulkul desa tan wenang katepak sajawaning mula wantah tengeranne patut

katiwakang ring wong desane sami, yan mamurug kadanda beras 100 kg maweweh

prayascita kulkul.

2. Rikala katiben pancabaya, sapasira ugi wenang nepak kulkul manut tetenger bayane

tur sasampun nepak patut atur supeksa ring prajuru desa. Yan tan jati wenten baya

sang nepak kadanda beras 100 kg.

3. Kulkul banjar wiadin kulkul sekaa-sekaa tan wenang matehin sukat miwah suaran

kulkul desa. Yan kapurug kulkul inucap kadaut olih desa.

4. Sahananing kulkul sawidangan desa utawi banjar puniki, patut nyarengin katepak
prade wenten sinalih tunggil kulkul desa utawi banjar katepak nyihnayang amuk utawi

bayapati.

5. Suaran kulkul tengeran makarya patut katedunin antuk ayahan manut sakadi ring

daging dedauhan utawi siare.

6. Suaran kulkul tengeran baya (pawos 20 nomor 2 da, ta, sa) pamekas patut katedunin
sahanan ayah lanang, inggihan ngarep, pangele rauhing taruna wayahan, sregep antuk

gegawan pamitulung manut rupa bayane.

7. Sapa sira ugi lempas utawi mamurug daging awig pawos 20 puniki patut kadanda

antuk dedosan gung arta manut pararem.

8. Suaran kulkul sekaa-sekaa sakaluire ring Desa Pakraman Anggabaya, tan wenang

nyawerin suaran kulkul desa miwah banjar.

Palet 5
INDIK DRUWEN DESA
Pawos 22
Druwen Desa Pakraman Anggabaya sakadi sane sinanggeh ring sor puniki:

1. Pura Kahyangan Desa: Pura Kahyangan Tiga Anggabaya, Pura Kahyangan Tiga Bun,
Pura Melanting, Pura Mambeng, Pura Paang, Pura Demung, Pura Batan Kepuh, Pura

Taman Beji Anggabaya, Pura Mrajapati Anggabaya lan Pura Mrajapati Bun.

2. Tanah Palaba Pura Kahyangan Tiga.

3. Pratima/Arca.

4. Tanah Palaba Pura saha telajakanya.

5. Setra kalih palebahan.

6. Bale Desa utawi Wantilan, Bale Banjar, Lapangan Desa, Paud lan TK.
7. Lelanguan, minakadi tetabuhan lan ilen-ilen padruwen desa, luwire:

ha. Gong abarung.

na. Gender wayang 4 tegak (2 pasang).

ca. Ilen-ilen wali pura: rejang, pendet, topeng.

ra. Ilekita-ilekita, Awig-awig, Pasuara utawi Pararem.

ka. Palawatan Ida Bhatara.

da. Tedung, Tumbak, sejangkepnya .

8. Nyasa, Sasanthi.

9. Lembaga Perkreditan Desa (LPD).

10.  Pasar Kertha Waringin Sari.

11.  Olih-olihan Desa Pakraman Anggabaya, luwire:

ha.

na.

ca.

ra.

ka.

Olih-olihan saking palaba pura.
Urunan Krama Desa.

Paica saking Guru Wisesa.
Dana punia tiosan.

Utsaha desa.

Pawos 23

1. Prajuru patut ngetangan padruwen desa.

2. Paupon-upon druwen desa patut kaanggen prabeya pawangunan ring desa miwah
pangaci.

3. Prajuru desa patut ngilikitayang sakaluwiring padruwen desa.

4. Sakaluwiring druwen desa patut wenten ilikitannya.

5. Tan kalugra ngadol, ngantahang wiadin makedihang sahananing padruwen desa,

sejawaning polih putusan paruman desa.

6. Sakaluwiring pabuat rencana, patut karincikang olih prajuru desa, sasampun

kapikukuhin antuk paruman desa wawu dados kamargiang.

Pawos 24
1. Sakaluwiring haturan, dana punia miwah sane siosan kakerabang olih prajuru desa.
2. Sahananing busana ring pura patut kasimpen ring pasimpenan desa turmaning
kasupeksa olih prajuru desa.
Palet 6

SUKERTA PAMITEGEP
Kaping 1
INDIK TEGAL LAN KARANG
Pawos 25

1. Sahananing pawilangan karang, tegal sakadi ring sor:
ha. Wenten wates ipun, mangda trepti nyatur desa.

na. Pamedal ka margi utawi karurunge, tan wenang kabebeng.

Awig-Awig Desa Pakraman Anggabaya



ca. Yening wenten karang tegal kabebeng patut kautsahayang margi manut

patiwak prajuru.
ra. Wenang kawehin song sombah panguwus toya.

2. Wates karang ring ajeng patut ngangge tembok utawi pagehan, wates sisi kaler,
kangin lan namping rurung, kadruwen tur kakaryanin olih sang nglinggihin karang
punika.

3. Tanah karang tegal sane nenten wenten ngayahin patut keni prabeya pangaci nganem

sasih manut pararem.
4. Sakancan warga desa utawi banjar tan kalugrayang kadi ring sor:

ha. Tan wenang mendem sawa utawi ngeseng sawa ring pakarangan utawi

tegalan.

na. Ngalah-ngalahang tanah pakarangan, tegal druwen anak sewosan, napi malih
sane kadruwe antuk Desa Pakraman, minakadi linggih pura, setra, margi muah

sane sios-siosan.

ca. Ngembahang toya wit saking badan wewalungan, pesiraman utawi kakus,
pawaregan lan saluwir ipun ka pakarangan utawi paumahan anak lian utawi ka

margine.

ra. Ngentungan wangken manuk utawi wewalungan ka tukade, ka jlinjingan, ka

pakarangan utawi ka tegal anak tios.

ka. Ngutang laluwu ka margine muwah ka jlinjingane, lan kapakarangan utawi

kategale.
da. Maburu paksi sane nenten mocolin, nuba wiadin nyetrum ulam.
5. Pradene wenten kadi inucap ring ajeng wenang keni pamidanda:

ha. Sane mendem utawi ngeseng sawa ring pakarangan utawi tegal wenang keni

pamidanda manut pararem.

na. Ngwaliang tanah sane kaalahang miwah kadanda manut pararem.

ca. Sajaba kadanda kadi (na) ring ajeng maweweh pangaskaran tanah sane

kealahang.

ra. Sane ngembahang toya wit badan wewalungan, pasiraman utawi kakus ka

margine kadanda manut pararem.

ka. Sane ngutang bangke, laluhu, maburu paksi sane nenten mocolin, nuba wiadin

nyetrum ulam manut ring ajeng kadanda manut pararem.

Kaping 2
KAKAYONAN
Pawos 26

1. Krama Desa Pakraman sane pacang nandur tanem tuwuh, nampek ring genah
kahyangan wiadin wisma, kapatut sanistanya adepa agung (2 meter) saking wates
panyengker.

2. Kakayonan sane kapitahen ngrauhang baya ring anak siosan, luwire: Ngungkulin,
akah ipun ngusak tembok panyengker, wiadin wewangunan, kakayonan punika
kengin kapademang (katotor).

3. Prade sang sane madruwe kakayonan punika tan kengin notor, sang pacang notor
patut atur supeksa ring prajuru, nabdabin tur niwakang pamutus. Prade sampun
kapatutang kakayonan punika kapademang, nanging sang madruwe tan ngicen,
riwekas yening kakayonan punika ngarubuhin, sang sane nuwenang patut mecikang

kadi nguni tur ngupakarain manut agama sane katedahin olih prajuru desa.

4. Prade wenten wong ngebah taru mawastu ngrubuhin pakarangan lan pepagehan anak
siosan, kapatut sang ngebah sareng sang mapituduh mecikang wiadin ngupakarain

manut agama.

5. Prade wenten taru pungkat ka karang anak sios, tan ngawetuang baya, sang madruwe
karang punika malungguhang arep ring sang madruwe taru, taru punika gelis
kagingsirang, yening tan ka runguang ngantos tigang rahina (larapan malungguhang)
taru punika wenang kataban (kajarah).

6. Bilih wenten tetanduran, entik-entikan ipun nglimbak kakarang, tegal anak sios
wenang kataban antuk sang madruwe karang tegal sane wates karang ipun kalintangin

olih entikan punika.

7. Krama Desa Pakraman patut ngamanggehang ngwerdiang tanem tuwuh sane

ngawinang desane asri tur lestari.

Kaping 3
WEWANGUNAN
Pawos 27
1. Sahananing Warga Desa Pakraman tan kapatutang makarya wewangunan nyacap ka
pakarangan anak tios.
2. Tan patut majejemuhan barang napi luwire ring wawidangan bale desa, pakarangan

desa miwah ring margine, yan mamurug kadanda antuk sapangarga 10 kg beras.

3. Margi wiadin rurung patut kapiara olih Krama Desa Pakraman manut telajakan karang

wisma suang-suang.

4. Yening wenten krama tamiu sane jagi mawangun patut keni paturunan mewangun

satunggil are manut pararem.

5. Krama tamiu sane ngangge margi wiadin rurung makta sarana tetangunan keni

prabeya manut pararem.

6. Krama tamiu madrebe utsaha sane nganggen margi wiadin rurung makta sarana 3 ton

utawi lintang keni prabeya manut pararem.

7. Tios ring inucap ring ajeng, manggeh dresta sane sampun mamargi, luwire mangda
nganutin asta kosala-kosali asta bumi, miwah telajakan, sanistanya 2 tampak Kin

sampel.

8. Prade wenten salah sinunggil krama ngaryanin wewangunan matingkat utawi mapanta
sane nampekin sanggah wiadin genah suci krama tiosan, mangda wewangunannyane
kaungkurang kalih meter (2 meter) saking wates, yan mamurug kecap puniki pacang

kadanda manut pararem.

Kaping 4
WEWALUNGAN

Pawos 28

1. Krama Desa Pakraman sane miara wewalungan patut sayaga, patut mriksain luwire:
Negul, nglogor, mangda tan ngrusakin karang tegal anak siosan, napi malih ngletehin

kahyangan, genah suci.

2. Prade wenten wewalungan ngrusakin paabianan lan sane tiosan, sasampun polih
paplungguhan, patut kataban kasadokan ring prajuru, sane nruenang patut keni

pamidanda manut pararem tur mapanebus sane karusakang.
3. Prade ngletehin tegak karang suci, patut keni pamidanda manut pararem.
4. Tan wenang ngangon utawi negulang wewalungan ring genah-genah sekadi ring sor:
ha. Genah-genah suci.
na. Margi ageng lan rurung.
ca. Setra.
ra. Laba padruwen Desa Pakraman.

ka. Mamurug kecap awig nomor 4 ring ajeng, kadanda antuk pararem.

Kaping 5
BHAYA
Pawos 29
1. Sane kasinanggeh bhaya punika panca bhaya, luwir ipun:
ha. Jiwa bhaya utawi kabhayapati.
na. Geni bhaya utawi kapuunan.
ca. Bayu bhaya utawi angin linus.
ra. Toya bhaya utawi kagentuhan.
ka. Artha bhaya utawi kamalingan.

2. Ritatkala katiben pancabaya, sang sapasira ugi kapatut nepak kulkul manut tetenger
bhayane tur sasampune nepak patut atur supeksa ring prajuru desa. Yan tan jati

wenten bhaya wenang kapidanda sakadi daging awig pawos 21 palet 2.

3. Prade ring desa kahanan jiwa bhaya patut desane ngwentenang bhuta yadnya,
prabiyan ipun saking sane mayanin tur sang mayanin katur ring sang ngawi wenang

mangda polih panepas manut kaiwanganipun.

4. Prade wenten jadma mamisuh utawi nguman-uman jadma tios, kekeninin pamidanda

beya panyamil tebasan pamrayascita katur ring Bale Agung.

5. Yening wenten jadma kroda, mayuda ring wewengkon Desa Pakraman Anggabaya
jadma inucap patut kabawosang ring paruman desa tur ngaturin upakara manut kecap

sastra agama saha katur supeksa ring sang rumawos.
Pawos 30

1. Sang manggihin kehanan artha bhaya (kapandung), patut ngukul mapitulung anut ring
pawos 20 (2) aksara da, utawi sang kamalingan atur supeksa ring prajuru utawi dulun
desa sane pacang nandanin, saha mawuwuh panyangaskara, prade wenten ngamaling

barang sinanggeh suci.

2. Pratingkahe mapailon ring dusta kabawos ngukubin corah utawi wenten jadma
manggihin maling tan nyadokang ring prajuru jantos jadma siosan nyaduang patut
kadanda kadi dandaning maling, sakueh pangargan wit manut cacakan tur prade

jantos ping tiga malaksana asapunika wenang kasukserah ring sang ngawi wenang.

3. Prade wenten jadma ngrereh reramon, minakadi don, kelapa, ron miwah sane siosan
tan masadok ring sang sane nuwenang, prade kacunduk (ketara) patut kadanda kadi

dandaning maling.

4. Yening wenten jadma ngranjingin pakubon wiadin pakarangan anak sios rikala
suwung, tur tanpa wangsit mawastu sang madruwe karang kaicalan, wenang jadma
inucap dados kasinanggeh mamaling saha patut madewa saksi ring pura desa utawi

bale agung.

5. Mangda tan kasinanggeh manut ring ajeng, asing-asing ngaranjingin kubon jadma sios

patut:
ha. Matengeran suara (makaukan).

na. Nyantos sang nruwenang karang rawuh utawi masadok ring pangapit pinih

tampek, maka buatan pengranjinge.

ca. Pamedal karangnya kadagingin sawen, maka cihna wenten pangarah rikala

suwung.

Pawos 31

1. Sahanan warga desa prade uning ring wentenne jadma malaksana dusta patut digelis

utawi pramangkin atur uning ring prajuru.
2. Laksanane sane sinanggeh dusta kecaping ring ajeng, bacakan ipun luwire:

ha. Sapa sira ugi kacihnan mapajar, ngrancana sane kasinanggeh ngapetpatinin
wong len utawi ngawetuang jiwa baya, wong inucap wenang kadanda antuk
ayahan panukun Kkasisipan lamin ipun jantos asasih, yan bilih mabuat
kawentenan wicara inucap patut katur ring guru wisesa, buntas kasisipan

nyane wong inucap patut ngaturang prayasita ka banjar.

na.  Artha baya, sapa sira ugi kacihnan malaksana artha baya utawi malaksana sane
kapungkur ngwetuang artha baya, wong inucap patut ngwaliang artha brana
sane pecak kamaling utawi karusak tur wong inucap patut naur denda apah
dasa saking pangargan artha brana sane pecak kamaling utawi karusak inucap.
Yan bilih mabuat wicaranya, utawi sane ngadakang artha baya inucap wong
dura desa, wicaranya katur ring sang rumawos. Buntas kasisipannyane
sajabaning wong dura desa patut ngaturang prayasita ka banjar.

ca. Geni baya, sapa sira ugi kacihnan malaksana geni baya wong inucap patut
sumakuta natak sahananing prabeya sane keni baya inucap, yan bilih sang
ngadakang baya wong jabakuta (dura desa) wicara inucap patut katur ring
sang rumawos, buntas kasisipannyane sabinaning wong dura desa patut
ngaturang prayasita ka banjar.

ra. Ngrubuhin karang utawi tetangunan, sapa sira ugi kacihnan madrebe
tetangunan, tetanduran utawi laksana siosan sane makrana ngarubuhin karang
utawi tetangunan panyandingnya, wong inucap patut sumakuta natak prabeya
ngemecikang karang utawi tetanduran sane karusak saha pangaskaran
kasuciannya.

ka. Mamisuna utawi nyemerang wasta anak tios, sapa sira ugi kacihnan mamisuna
utawi nyemerang wastan anak wiadin keluarga tiosan, wong inucap patut
kapidanda antuk ngaturang prayascita ka banjar saha ngidih pangampura ring
kapisunang utawi kacemerang inucap ring paruman banjar.

da. Plagandangan, sapa sira ugi sane macihna mlagandang, wong inucap patut
kapidanda antuk ayahan panukun sisip asasih, saha ngaturang prayasita ka

banjar.

ta. Nemenin somah anak tios, sapa sira ugi kacihna ngamitrain (nemenin) somah
anak, wong inucap luh muani patut kapidanda antuk ayahan panukun sisip

asasih, saha ngaturang prayasita ka banjar.

sa. Duracara ring agama, sapa sira ugi kacihnan mapajar utawi malaksana sane
kasinanggeh duracara ring agama, wong inucap patut ngaturang prayasita ka

banjar. Bilih-bilih wicarane mabuat, katur ring sang rumawos.

SARGAH IV
SUKERTA TATA AGAMA
Palet 1
INDIK DEWA YADNYA
Pawos 32

1. Kahyangan sane wenten ring wewidangan Desa Pakraman Anggabaya kawentenan

ipun kalih soroh, luwire:
ha. Panyiwian desa:

1. Kahyangan Tiga Anggabaya, minakadi Pura Desa Bale Agung, Pura

Puseh, Pura Dalem lan Prajapati.

2. Kahyangan Tiga Bun, minakadi Pura Desa, Pura Puseh, Pura Dalem,

lan Prajapati.

3. Pedarman utawi Prasanak, minakadi Pura Mambeng, Pura Paang, Pura
Soring Bingin lan Melanting, Pura Soring Kepuh, Pura Demung, Pura

Taman, lan Pura Beji.
na. Panyiwian pemaksan utawi dadia sewosan.

2. Rahina piodalan soang-soang Kahyangan inucap, kadi ring sor puniki, ring

Kahyangan Tiga luwire:

ha. Pura Desa Bale Agung Pakraman Anggabaya lan Pura Desa Bun, rikala

Anggara Kliwon Medangsia.

na. Pura Puseh Pakraman Anggabaya lan Pura Puseh Bun, rikala Anggara Kliwon

Tambir.

ca. Pura Dalem lan Pura Prajapati Pakraman Anggabaya, Pura Dalem Bun lan
Pura Prajapati Bun, rikala Buda Kliwon Pahang.

Ring Pura Prasanak luwire:

ha. Pura Soring Kepuh, Pura Beji, Pura Taman, rikala Anggara Kliwon
Medangsia.

na. Pura Mambeng lan Pura Paang, rikala Buda Wage Klawu.
ca. Pura Demung lan Pelinggih Kebon, rikala Saniscara Kliwon Wariga.

ra. Pura Soring Bingin lan Melanting, rikala Purnamaning Kadasa.

3. Pangaci ring pura inucap manut kecap sastra agama saha kalaksanayang nista, madya
utawi utama.
4. Pangemong utawi pangempon soang-soang pura manut pararem.
Pawos 33
1. Among-amongan soang-soang pemangku manut dudonan:
ha. Pemangku Desa :  ngenterang saha nuntun sapola-pali pawidi

widanan ring Pura Desa lan Bale Agung.

na. Pemangku Puseh : ngenterang saha nuntun sapola-pali pawidi-
widanan ring Pura Puseh lan ring Pura Soring

Kepuh.

ca. Pemangku Dalem :ngenterang saha nuntun sapola-pali pawidi-
widanan ring Pura Dalem, Prajapati, miwah ring

Setra.

ra. Pemangku Kahyangan : ngenterang saha nuntun sapola-pali pawidi-
Tiga Bun widanan ring Tri Kahyangan Bun, Prajapati lan
Setra Jungut.
ka. Pemangku Mambeng / : ngenterang saha nuntun sapola-pali pawidi-
Pemangku Ngurah widanan ring Pura Mambeng, Ratu Ketut utawi
Pura Paang, ring Pelawatan Prekanggen Bethara
(Barong, Rangda lan sane tiosan).
da. Pemangku Taman : ngenterang saha nuntun sapola-palihing pawidi-
widanan ring Pura Taman, Pura Beji lan Pura
Demung.
ta. Pemangku Melanting  : ngenterang saha nuntun sapola-palihing pawidi-
widanan ring Pura Soring Bingin lan Melanting.
sa. Pemangku kortenu utawi Pemangku Prajapati, ngenterang saha nuntun
sapola-pali pawidi-widanan ring Pura Prajapati saha ngamargiang pailen
Pitra Yadnya lan Manusa Yadnya ring suangan krama minakadi: nyiramang
watang/layon, niwakin tirtha ring sawa, masakap pegat, macolongin utawi
bulan pitung dina rare, miwah makalan-kalan pasakapan.
wa. Krama desa sane maduwe upacara yadnya ring suang-suang pakubon nunas
pamuput utawi penganteb yadnya ring Sang Sulinggih, Pemangku kuwub
desa utawi sang pemuput tiyosan manut ring agung-alit yadnya saha manut
ring kecap-kecap Sang Hyang Aji Agama.
2. Ngadegang pemangku patut nganutin piteket manut dudonan kadi ring sor:
ha. Ngewilangin saking turunan utawi waris.
na. Nunas pawuwus utawi nyanjan.
ca. Pilihan krama desa.

3. Sane tan wenang adegang pemangku:

ha. Ceda Angga luwir ipun: peceng, perot, sengkok, cungih, belang, jeriji tuna,

jeriji lebih, bidug muah bancih.
na. Sakit ila, buduh, ayan muah sakit sane kaangken ngalalahin.

ca. Tan werati utawi tan percaya ring kecaping Aji Sastra Agama utawi

kasinanggeh nyumuka.
ra. Sane madrebe parilaksana tan becik.
4. Prabeya Kapamangkuan:
ha. Ngawintenin pamangku prabeyan nyane kasanggra olih krama desa.

na. Yenin wenten pamangku desa pakraman sane mantuk, indik Pitra Yadnya

nyane kasanggra olih krama desa.
5. Pamangku patut ngamanggehang sasana miwah among-amongan pamangku.
Kecaping ajeng baga ha, na, ca, ra, ka, da, ta, sa pawos 33 baga 1.

6. Kaluwargan dane pamangku pamekas sane patut pacang nyalah dihinin ayah dane
kapungkur tur sampun maparabian patut kawintenin (Tri Guna) olih Desa Pakraman

kasinanggeh panyada.

Pawos 34
1. Swadarmaning Pamangku:
ha. Nuntun i krama desa ngemargiang utawi nyujur suksmaning aji agama.
na. Ngenterang saha nuntun i krama desa ritatkala ngewentenang sahananing

yadnya ring kahyangan utawi soang-soang pakubon krama.

ca. Sinalih tunggil pamangku sane kapialang nglaksanayang swadarmannya ,
patut nyudi pamangku tiosan sane nyaladihi ngemargiang swadarmannya

inucap sasuwene kapialang.

ra. Sajeroning ngagem kapamangkuan, pamangku desa pakraman tan maren

patut ngelarang suci laksana manut kecaping pustaka suci Aji Kusuma Dewa.

ka. Pamangku tan wenang ngalakoning sane kawastaning Sad Atatayi, Sad Ripu,

Sapta Timira miwah Asta Dusta.
da. Pamangku tan wenang ngerabinin wong arabi (ngamitranin wong larangan).

ta. Pamangku tan wenang ngambil rabi wong larangan, wong balu, wong balu

sapihan, wong babinjat.

sa. Pamangku sane mamurug kecaping awig pawos 34 palet ka, da, ta kecaping
ajeng manut abot dangan pamurugnya, wenang kadanda:

1. Mrayascita raga utawi panyepuhan.
2. Kapatita utawi kawusang dados pamangku.
2. Petuas utawi olih-olihan pamangku luwire:
ha. Peras miwah sesarinya ritatkala wusan ngantebang utawi nyaksinin

sahananing yadnya.

na. Lungsuran tapakan miwah yadnya sane munggah ring gedong, tepengan

ngawentenang yadnya ring pura amongannya.

ca. Pamangku polih apah tiga saking paserah leleb utawi panebusan ring
kahyangan desa.

ra. Panelasan pangaci rerahinan jagat ngerahina, manut ring pawilangan

panelasan pemangku suang-suang.
ka. Pamangku katuran punia manut pararem.

3. Laluputan:

ha. Luput saking sahananing ayah-ayahan sane madedosan.
na. Luput saking sahananing pakenan-kenan prabeyan yadnya.
ca. Luput saking pakenan-kenan reramon tiying, kelangsah, ron busung.

Pawos 35

1. Pamangku kagentosin riantukan:
ha. Lina
na. Pinunas ngaraga, menawi kageringan lan sapanunggalannya.
ca. Kawusan antuk krama menawi malaksana sane tan patut utawi Asta Dusta.
2. Prade pamangku kawusan sangkaning malaksana Asta Dusta keni pamidanda manut
pararem.
Pawos 36
Kasukertan kahyangan ring desa:
1. Prajuru patut nuntun ngenterang krama desane ngamanggehang kasucian kahyangan
desane.
2. Bacakan letuh candalanne sane tan dados ngeranjing ring kahyangan desa, luwire:
ha. Jadma cuntaka sangkaning kalayu sakaran manut sengker, sajabaning nunas

tirta ring Pura Dalem.

na. Jadma luh sebel kandel saka luwire, ngeraja sewala, madruwe oka, lan karuron
abulan pitung rahina utawi 42 rahina.

ca. Sahanan jadma patita (panak bebinjat, wong beling kasanggaman tan
sinangaskara, wong mamitra ngalang, wong sakit ila, jadma buduh, miwah
candala-candala sane siosan) sadurung kalukat, kaprayascita manut agama.

ra. Jadma sane kapastikayang panten olih prajuru.

ka. Sato agung mawit bawi ngagengan, sajawaning kalaning mapapada.

da. Sahanan barang sane sinanggeh leteh manut agama luwire, tulang, getih, bok
sakeluwire wiwitan watang, layudan Pitra Yadnya lan selantur ipun.

ta. Miwah sahanan candala sewosan.

3. Ring kahyangan tan wenang ngalaksanayang sahanan laksana sane sinanggeh

ngaletuhin, umpami:

ha.

Mamisuh kalih wak parusya sewosan.

na. Majajal utawi magerengan bilih-bilih yan jantos kanin metu rah.
ca. Makoratan, mawarih, masanggama miwah prawertine ala sewosan.

ra. Aturu utawi merem lanang istri sampun manggeh tua wiadin deha teruna,

wiadin tingkah laksana sane sinanggeh cabul sewosan.

ka. Masumpah utawi macoran sajawaning pituduh prajuru desa.

da.  Ngias raga sajawaning pandita, lan pangayah manut wiguna sangkaning

pituduh prajuru.

4. Busana ngranjing ka pura wenang nganutin dresta minakadi:

ha. Ritatkala ngaturang ayah, mawastra busana adat madya.

na. Ritatkala ngaturang sembah, mabusana jangkep.

ca. Siosan kadi ring ajeng nenten kalugra, sajawaning sampun pituduh prajuru.

5. Sang mamurug kadi kecaping ring ajeng, keni pamidanda manut pararem.
Pawos 37
1. Yan wenten jadma kerawuhan ring pura, kengin patut katatasang prade rumasa

kasumangsayan. Yan tan wiakti, jadma inucap patut kapintonan manut kecaping

agama, kadi ring pararem.

2. Prade kahyangan kahanan durmanggala, minakadi kapanca bhaya pamangku desane
sane patut digelis nyadokang ring prajuru mangda marumang krama desa tur

ngawentenang upacara sapatutnyane.

3. Prajuru patut mastikayang pamangku-pamangkune sane kengin munggah tedun ring

palinggih-palinggih kahyangan desa miwah ngiyasin linggannyane.

4. Taler patut kapastikayang indik sang wenang nyanggra tapakan-tapakan utawi ilen-

ilen sane patut pingitang kasuciannya (Barong, Rangda lan sapanunggalanya).

5. Prajuru patut mastikayang indik piodalan miwah acin-acin kahyangan desa, agung,

alit miwah tata pangelaksanannya.

6. Kahyangan panyiwian pamaksan-pamaksan sewosan, tata cara ngastitiyang
kasuciannya patut saeloan ring kahyangan-kahyangan desa, sajawaning sane

karihinan wantah madruwe dresta sewosan.

7. Yan tan manut kengin munggah ring ajeng, pralingga kahyangan inucap tan dados
kasarengan rikala samuha utawi nyejer ring Bale Agung kalaning pangesangan,

pangusaban miwah upakara-upakara sane sewosan.

Palet 2
INDIK RSI YADNYA
Kawikon / Guru Loka
Pawos 38

1. Sang pacang mapudgala/madwijati, sajawaning nunas panugrahan ring sang rumawaos
(parisada utawi pemerintah) taler patut masadok ring kelian banjar miwah bendesa

adat.

2. Prajuru-prajuru desa inucap patut sareng nureksa nitenin, mangda sulur kalih
pamargine jati-jati manut ring kecaping agama, sane patut katureksa pinih ajeng

kecedanggan miwah kasucian sulur uripnyane.

3. Prade wenten sinanggeh kantun kamer, prajuru inucap patut matur uning ring sang

rumawos, mangda panugran sang rumawos sida jati-jati manut ring kecaping agama.

4. Prajuru desane inucap taler patut sareng nyaksinin pamargin upacarane.

5. Sapuputne, prajuru desane patut digelis ngutsahayang mangda parab sang diniksan

ring sahanan ilikita kagentos antuk biseka kawikon manut panugran nabenya, saha

nyiarang ring paruman banjar miwah paruman desane.

6. Upacara ngelinggihang pujane kapungkur taler patut kasaksinin, saha kasiarang

sapatutnya ring paruman banjar miwah desane.

7. Krama desa patut ngaturang ayah sapemadeg miwah ring panglepas sang sulinggih

riwekas katuntun antuk prajuru.

8. Indik sang maguru loka:

ha.

na.

ca.

ra.

ka.

da.

Sang pacang mawinten, mapudgala makabuatan pacang mamargi
ngamangkuin, nyonteng, kubayan, dalang sakeluwire pacang ngenterang

yadnya, patut masadok ring kelihan banjar miwah bendesa pakraman.

Prajuru-prajuru inucap patut ngawas nitenin mangda pamargine manut ring

kecap agama miwah drestane.

Prajuru desane wenang naweng ngalangin, prade lempas ring kecap agama

utawi tan manut drestane.

Sang tan trima ring tatiwak prajuru inucap, dados nunas pamatut ring sang

rumawos (parisadha utawi pemerintah).

Pamutus bawos sane katiwakang antuk sang rumawos ring ajeng sinanggeh

pamutus pastika tan kawicarayang malih.

Prajuru desane patut sareng nyaksinin upacara sang mawinten, sapuputne
digelis kasiarang ring paruman banjar miwah desa, tegep rauhing wates
kawenangan pangenter yadnyane sane dados kamargiang manut panugrahan

dang guru utawi drestannya suang-suang.

Pawos 39

1. Sang Sulinggih miwah sahananing pamangku maguru loka patut ngeriyinang
ngayunin ring wawidangan desa, sasampunne wawu muputang yadnya ka jebar jagat

utawi ka dura desa.

2. Prajurune patut nuntun saha ngamanggalanin krama desane, ngawas nitenin
sapamargin para wikune miwah sahananing pamangku maguru loka ring

wawidangannya, pamuat mikukuhin kasucian linggih ida.

3. Prajuru utawi bendesa pakraman patut digelis atur uning ring nabenya/sang rumawos,

prade wenten kacihnan wikune miwah sahananing pamangku maguru loka lempas

laksana.

4. Atur piuning ring ajeng patut kadulurin cihna manut ring Tri Pramana utawi bukti
ilikita saksi.

5. Daging pamutus bawos sane katiwakang antuk nabenya utawi parisadha, digelis

kasiarang ring paruman banjar miwah desane.

6. Prade pamutus tiwake ring ajeng kapineh durung sida tinglas apadang, prajurune

matur supeksa ring sang rumawos (parisadha utawi pemerintah).

7. Pamutus tatiwak nabe sane sampun kasanggra antuk sang rumawos inucap, sinanggeh

pamutus pastika, tan kawicarayang malih.
8. Prajuru-prajurune tan wenang lumaksana matetiwak ring sang meraga wiku.

9. Prajuru wenang ngewarah saha ngandeg pamargin upacara agama ring sekuhub Desa
Pakraman Anggabaya yan kapastikayang lempas saking kecaping Sang Hyang Aji

Agama, dresta miwah tata cara pamargin Agama Hindu Bali.

Palet 3
INDIK PITRA YADNYA

Pawos 40

Dudonan pamargin Pitra Yadnya:

1. Pangupakaran sang lina:

ha.

Sawa mapendem utawi ngeseng makacihna makingsan ring lbu Pertiwi utawi

makingsan ring gni.

na. Pengabenan utawi palebon.
ca. Ngaben ngemasa utawi ngerit.
2. Upacara-upacara Pitra Yadnya riwusan keabenan utawi ngerit mawastu raris

mamukur kalanturang ngelinggihang Dewa Pitara Nilapati.

Pawos 41

Swadarmaning lan tetegenan krama prade wenten sinalih tunggil warga lina:

1. Swadarmaning sang kaduhkitan:

ha.

na.

ca.

ra.

ka.

da.

ta.

Nyadokang ring bendesa pakraman, nguningin indik pangambilan ngupakara

sawane saha nunas tatimbang ring kawentenannya.

Nyadokang ring kelian banjar nguningin indik pamargin ngupakara sawane

saha pacang nunas pakaryan banjar.
Nyediain tiying lan reramon tiyosan.
Yan sawane kapendem, sang madue kelacuran makarya bangbang.

Yan sawane mekingsan di geni, sang maduwe kelacuran ngaryanang

pemalungan.
Serauh banjare pacang makarya, katurin canang (base).

Sewusan pamargi ring setrane, sang madue kelacuran ngaturang prayasita ka

banjar.

2. Swadarmaning krama banjar utawi desa:

ha. Ngaryanang eteh-eteh pangringkesan sawa luwire: panusangan, palupuh utawi

peti, sanggah cukcuk, ante, suah-petat miwah eteh-eteh pebersihan siyosan.

na. Banjare nusang tur ngemargiang sopacara pebersihan lan pengringkesan

sawane.

ca. Yan sawane mapendem utawi makingsan di geni, banjare ngemargiang

mendem utawi ngeseng sawane sepatut ipun.

ra. Suang-suang krama banjar nedunang patus.

3. Tan kalugra nginepang bangbang.

4. Tan kalugra nyekeh layon langkungan ring awarsa.

5. Prade wenten krama lina rikala piodalan ring pura, kengin mendem, sakewanten

nganutin kadi pararem.

6. Pamargi pamendeman utawi ngaben, nenten dados lempas ring dresta lan kecap sastra
agama minakadi, kala gotongan, semut sedulur, was penganten, purnama, tilem lan

sapanunggalnya.
Ngupakara sawa ngaben:

ha. Krama sane pacang ngaben patut nunas embas-embasan ring kelian desa (bendesa

pakraman).

na. Prajuru inucap nitenin tur nuntun mangda yadnya punika tinas tan nyantulin

kasukertan desa, pamekas tan wenten nyepungin kasukertan desa utawi kahyangan.
ca. Pakaryan pangiid sawa kasetra rauhang nganyut, kapeserah ring banjar.

ra. Prade wenten krama desa ngiring wiadin matempung ngaben ketios desa pakraman

kadadosang, sakewanten nenten polih ayahan pasuka-dukan krama banjar.

ka. Prajuru desane patut nuntun i krama desa mangda sampunang wenten sawa krama

sane kapendem kadaluwarsa.

da.  Wong desane sami patut nitenin mangda sahananing leteh setrane tan wenten ngelalah
utawi kabakta ka desa pakraman, bilih-bilih ka kahyangan-kahyangan. Sane tan patut
bakta ka desa pakraman sewatekan recahan watang utawi sawa, eteh-eteh peringkesan
sawa, ante panusangan, pemalungan, wadah miwah sane keangken letuh siosan. Sapa
sira ugi kacihnan lempas saking kecaping ring ajeng, patut kadenda antuk upakara
kasucian desa pakraman tur wong inucap patut ngawaliang sarana letuh inucap

kagenah sepatutnyane.

ta. Warga desa tiosan utawi dura desa, tan kadadosang mendem ring setra Desa
Pakraman Anggabaya.

sa. Prade sawa sane pacang kaaben ring setra Desa Pakraman Anggabaya, sawa warga
desa tios utawi dura desa patut nawur pananjung-batu utawi panukun setra agung arta

beras duang pikul utawi 200 kg saha upakara sepatutnya.

Pawos 42
Tata ngayahang karya pengabenan:

1. Tedun makarya ngayahang pengabenan i krama banjar lanang utawi istri nyelempot
tur sregep ring gegawan utawi perabot manut bobotan ayahan inucap, lempas wiadin

memurug daging awig puniki patut kadanda agengan dedosan.

2. Tingkah ngiyit sawa ka setra mangda madasar antuk manah wiadin pikayun tresna
asih nenten kapatut magarap magujeg, nguman-nguman, mungsang-mangsing sawa
wiadin watangan miwah prawertine sane kasinanggeh wak parusia ring sang
mati/seda. Lempas utawi mamurug awig puniki patut kadanda gung arta agengan

dedosan saha upakara prayascita ka banjar.

3. Sang madue karya pengabenan polih ayahan banjar a rahina lanang lan istri, selid

sanja tiosan ring ngutang lan ngayahang eteh-eteh pangringkesan.

4. Indik pasangon ring krama banjar ritatkala ngayahang pengabenan katurin canang

utawi base, toya, wedang lan sanganan saka sidan.

5. Sang madue kapademan polih pagebagan tigang rahina manut pinunas ipun ring

krama banjar.
6. Pinunas karyane dados atempek utawi banjar ageng manut agung alit yadnyannyane.
Patus Sang Lina:

Yan wenten silih tunggil krama sane padem utawi seda, soang-soang angga krama

ngamedalang patus manut pararem.
Ngaben Ngerit:

1. Mangda sampunang wenten sawa papendeman kadaluwarsa, desane patut

ngawentenang pangeritan utawi ngaben ngerit sanistane ngadasa warsa apisan.

2. Ritatkala wenten pangeritan desa utawi sengker ngadasa warsa, prade wenten tawulan
utawi sawa tetaneman sane nenten wenten sentanane utawi sentana kapatutannya
nenten sumakuta miyanin kulawargannya inucap, tawulan inucap patut kabiyanin
antuk desane tur prabeya pengabenan punika kapungkur kapategenang ring sentana

kapatutannya wiadin ring paderbe tatinggalannya.
Tata Ngayahang Pangabenan Ngerit:

1. Pangabenan pangeritan masekan-sekan, ayah banjar pateh sakadi ayah pangabenan

suang-suang, tiosan ring pagebagan.

2. Pangabenan pangeritan maserah ka banjar, ayah sapuputnya kasanggra olih krama

banjar, saha karyannyane kamanggalaning olih prajuru desa utawi banjar.

Pawos 43

Indik Pamangku Sane Lebar/Seda:

1. Yan wenten sinalih tunggil pamangku kahyangan utawi padarman desa lebar, i krama

desa patut sumakuta nyanggra saingkah-ingkuh pitra yadnyan dane.

2. Pepalihan pitra yadnya pamangku punika, luwire:

ha. Yadnya pangabenan Supta Pranawa (nistaning madya).

na. Yadnya pamukuran (panyekahan): Nyekah Buluh.

3. Pamereman layone nganggen tumpang salu.

4. Yan wenten silih tunggil pamangku lebar, sakewanten pangaskara pitra yadnyane
kasayut antuk sentanan dane, desane patut maturan punia maorat prabeyan upakara

sakadi kecaping nomer 2 (kalih) ring ajeng.

5. Ayah-ayahan sepuput ipun.

Pawos 44

1. Sane kasinanggeh cuntaka sakadi ring sor:

ha. Cuntaka antuk lina.

na. Cuntaka antuk ngeraja sewala.

ca. Cuntaka antuk ngembasan putra.

ra. Cuntaka antuk karuron.

ka.  Cuntaka antuk pawiwahan.

da. Cuntaka antuk gamia gamana.

ta. Cuntaka antuk salah timpal.

sa. Cuntaka antuk yening wenten anak istri mobot nenten ka upakarain
pabayakaonan tur pawidi-widanan.

wa.  Cuntaka antuk mamitra ngalang.

2. Sengker cuntaka manut kawentenannya:

ha. Cuntaka kalayu sekaran, cuntakanya kantos masesapuh manut dresta.

na. Cuntaka ngaraja sewala, 3 (tigang) rahina ngawit saking ngaraja sewala utawi
sasuwening ngaraja sewala.

ca. Cuntaka ngembasang putra 42 rahina utawi abulan pitung rahina ngawit
saking putrane embas ngantos sampun kaupakara makakambuhan tur
maprayascita manut sakadi agama lanang wiadin istri.

ra. Cuntaka karuron abulan pitung rahina utawi 42 rahina tur sampun
maprayascita.

ka. Cuntaka pawiwahan, cuntakanya ngantos sasampune natab pabyakala utawi
pawidi-widana.

da. Cuntaka salah timpal kapuputang sakadi pituduh Agama Hindu tur dresta lan
adat.

ta. Cuntaka anak istri mobot sangkaning lokika sanggraha nenten kawentenang
upakara makalan-kalan, cuntakanya ngantos kawentenang upakara makalan-
kalan.

sa. Cuntaka mamitra ngalang, cuntakanya ngantos kawentenang upakara
pabayakaonan lan pamrayascita.

wa. Ngembas putra nenten kadulurin upakara pawidi-widanan, cuntakannya

ngantos wenten sane meras putra punika, tur sampun kawentenang upakara

manut pawarah Agama Hindu.

3. Cuntaka kalayu sekaran utawi kapademan:

ha. Sawa mapendem cuntakanya:

1. Cuntaka utawi sebel ka banjar rauhang tigang rahina riwusan mendem

utawi sasampun polih prayascita utawi masepuh.

2. Kulawarganya sajeroning pakarangan ngantos ngamargiang upacara

ngrorasin utawi makalamiji.

3. Kulawarga patunggalan dadia utawi ibu, keni kasebelan 7 (pitung)

rahina.

na. Sawa kaaben cuntakanya:

Sang nyambut karya pitra yadnya, cuntakanya ngawit saking ngerancang

karya, rauh riwusan yadnya makalamiji utawi ngrorasin.

4. Tan keneng cuntaka luwire:

ha. Sang sulinggih

na. Pamangku sakuub Desa Pakraman Anggabaya, sajabaning sane padem utawi

seda ring jeroan dane.

ca. Ritatkala pamangku ngayah ring pura, kancit wenten seda ring jeroan dane
pamangku inucap tan keneng cuntaka, sakewanten pamangku inucap nenten

dados budal sasuwen piodalan.

Palet 4
INDIK MANUSA YADNYA
Pawos 45

1. Manusa yadnya inggih punika upacara-upacara dharmaning kauripan manusa ngawit
saking patemoning kama bang lan kama petak sajeroning garba ngantos kalayu

sekaran riwekas.
2. Upacara sakadi ring ajeng madudonan sakadi ring sor:
ha. Magedong-gedongan.
na. Duk sang rare embas.
ca. Kepus udel.
ra. Roras rahina.
ka. Tutug kambuhan utawi 42 rahina.
da. Tigang sasihin utawi 3 bulan.
ta. Pawetuan utawi oton utawi odalan (6 sasih).

sa. Tutug kelih utawi ngeraja sewala sane wadon, ngembak utawi ngeraja singa

sane lanang.
wa.  Matatah utawi mapandes.
la. Mawiwaha.
ma.  Mawinten.

3. Upacara-upacara inucap kamargiang nista, madya, lan utama manut sastra agama

miwah dresta.

Palet 5

INDIK BHUTA YADNYA

Pawos 46
1. Bhuta Yadnya inggih punika upacara-upacara marupa bhyakala, caru, laban aci lan
pakelem miwah sane tiosan.
2. Upacara pabiyakala ring sarwa prani luwire:
ha. Ring sarwa tumuwuh rikala Tumpek Pangatag utawi Uduh, nuju rahina
Saniscara Kliwon Wariga.
na. Ring sarwa ingon-ingon rikala Tumpek Andang, nuju rahina Saniscara
Kliwon Uye.
ca. Upacara makalan-kalan manusa anut wiguna, kabaos pabiyakala utawi makala
hyangan.
3. Upacara pabiyakalan ring pertiwi, kahyangan lan babutan kawastanin macaru.
4. Pacaruan inucap ring ajeng nista, madya lan utama manut wiguna kadi ring sor:
ha. Eka Sata.
na. Panca Sata.
ca. Panca Sanak.
ra. Rsi Gana.
ka. Panca Musika.
da. Panca Kelud.
ta. Tawur.
sa. Lan sane tiosan.

5. Sajawaning kadi ring ajeng kawentenang upacara:
ha. Mabanten utawi jotan saiban utawi yadya sesa wusan meratengan.

na. Masegeh utawi mablabaran sawusan pamargin yadnyane.

Pawos 47
1. Nyabran sasih ka nem (6), ngaturang caru penangluk merana.
2. Nangken ngewarsa rikalaning Tilem Kesanga kawentenang Tawur Kesanga

nglanturang ngerupuk, makacihna pacang mapag rahina suci Panyepian benjangne.

3. Bratha Panyepian sane kamargiang antuk krama desa:
ha.  Amati Geni : tan kengin meapi-api.
na.  Amati Karya : tan kengin nyambut karya.
ca. Amati Lelanguan : tan kengin maoneng-oneng, masuara gora lan

sapanunggalnya.

ra. Amati Lelungan : tan kengin malelungan mrika-mriki.

4. Pebratan inucap kamargiang saking semeng ngendag surya ngantos ngedas lemah
benjangnyane.

5. Sang mamurug kecaping ajeng keni pamidanda manut pararem ring paruman desa

kamargiang antuk prajuru sareng petilik utawi pecalang desa.

6. Riwus rahina suci nyepi utawi benjangnyane, makacihna pangawit i Caka Warsa patut

soang-soang krama desa sami saling ngaksama utawi Dharma Santi.

SARGAH YV

SUKERTA TATA PAWONGAN

Palet 1

INDIK PAWIWAHAN

Pawos 48

1. Pawiwahan inggih punika patemoning purusa lan pradana malarapan panunggalan

kayun sukacita kadulurin upasaksi sekala niskala.

2. Pamargin parabian luwire:
ha. Papadikan, kamanggalaning antuk pekrunan.
na. Ngerorod, merangkat riyin wawu kekrunayang.
ca. Nyeburin utawi nyentana, sang lanang sinanggeh pradana.
ra. Pemargin ha, na, ca ring ajeng kadulurin suaran kulkul kelaksanayang ring
sang sinanggeh pradana manut pawos 20 (2) ca awig-awig puniki.
ka.  Yan wenten krama desa manggeh pradana, kaambil marabian ke dura desa,
sang manggeh purusa patut naur panukun kulkul sapangarga beras 25 kg katur
ke banjar.
da. Nyuarang kulkul tan dados lintangin ring 3 (tigang) rahina sang pradana
ngerangkat, yan tiwak keni pamidanda manut pararem.
3. Pidadab sang pacang mawiwaha patut:
ha. Sampun manggeh daha teruna.
na. Sangkaning pada lila (tan kepaksa).
ca. Kamargiang sudiwedani prade pengambilan tios agama.

4. Pamargin pawiwahan mangda nganutin Undang-Undang perkawinan saking sang

ngawiwenang.

Pawos 49

1. Pawiwahan sane kamanggehang patut manut dresta Desa Pakraman Anggabaya

sekadi ring sor:

ha. Sampun kemargiang pekalan-kalan utawi pesakapan antuk tri upasaksi inggih

punika manusa saksi, bhuta saksi lan dewa saksi.
na. Prajuru patut mapekelingan utawi ngilikitayang pawiwahan.

2. Pawiwahan sane tan manut kadi ring ajeng sinanggeh tan pastika, yening memurug

keni pidanda manut pararem.

Pawos 50
Tata Caraning Perabian:

Sapa sira ugi pacang ngewarangan pakulawargan patut mesadok ring prajuru, selanturnya

prajuru maritatasang manut tan manut indik perabianne.

Palet 2

INDIK PALAS MARABIAN/NYAPIAN

Pawos 51
1. Sang palas marabian, patut masadok ring kelian banjarnya.
2. Pasadok ring ajeng dulurin antuk Kketerangan pastika, nganinin sapaindikan

palasnyane umpami indik pah-pahan guna kaya, tataning ngupajiwa okannya,

bobotan, kalih saluwiring pemutus iketan alaki rabi.

3. Palas marabian sane patut kasadok inucap ring ajeng, inggih punika palase sane
sampun pastika puput bawos, yadiastu sangkaning sami-sami lila-lagawa utawi

sangkaning pamutusing pawicaranya.

4. Prade sane kasadokang durung marupa kapalasang sane pastika puput, kelian banjare

patut ngicenin panuntun mangda sulur/bawos palase kapuputang rihin.

5. Palas parabianne sami patut kadulurin antuk upakara saha pawidi-widana masamsam
ring pura desa bale agung. Manut ring kecap aji agama, sane patut ngaryanang

upakara punika sang saking sulur purusa/sane sarat nagih palas.
6. Tata cara palas marabian:

ha.  Yan wenten krama desa mapikayun jagi palas marabian patut atur supeksa ring
prajuru desa, olih prajuru desa wicarania kabaosin tur kaicen pamutus ring

sangkepan desa.

na.  Yan wenten pamutus prajuru desa tan katerima, wicarania dados kalanturang

ring sang amawerat.

ca. Prade pamutuse pateh kadi kaicen prajuru desane, wenang kadanda 50 kg

beras.

Pawos 52

Prade riwekas sang palas marabian macihna adung malih, patut malih ngalaksanayang

upacara pawidi-widanan.

Pawos 53
1. Soang-soang balu manut pawongannya kabinayang dados:
ha. Balu luh wit sentana rajeg.
na. Balu luh boya sentana rajeg.
2. Swadarmaning balu inucap patut:

ha. Ngawisesa waris, pagunakaya, tan kewasa ngadol, ngadeang, makidihang,

sajeroning durung polih pamutus paigum saking sang patut ngewaris.

na.  Yening balu inucap meras sentana kadadosang yan sadurung sinalih tunggil

seda sampun wenten pidabdab tur kasetujuin antuk kulawarga ka purusa.

ca. Manut sekadi pemargin perabian ring Desa Pakraman Anggabaya kengin

ngambil baluan semeton minakadi ipah cerikan utawi ipah kelihan.

Pawos 54
1. Balu luh tan pageh luwire: matilar saking jero utawi pakubonan tan pasadok
sajeroning tigang sasih.
2. Prade balu inucap pageh nganutin swadarmanya katundung antuk sentananya utawi

kulawarga purusa, balu inucap patut polih pahpahan pagunakayaan, sane lanang polih

ategen sane istri polih asuhunan.

Palet 3
INDIK SENTANA
Pawos 55

1. Mungguwing sentana sane sampun ketah ring Desa Pakraman Anggabaya wenten

kalih soroh:
ha. Prati sentana wiadin sentana rajeg.
na.  Sentana paperasan utawi darma putra.

2. Yan wenten krama desa pacang meras sentana patut atur supeksa ring prajuru desa

kalih ring pamuput polih lekita saking sang amawerat.
3. Sulur pemargin paperasane sekadi ring sor:
ha. Sampun polih paadung saking wirang-ngarep sang pacang kaperas.
na.  Atur supeksa ring prajuru desa.
ca. Ngemargiang upakara paperasan tur kasaksinin olih prajuru desa.
ra. Polih pamikukuh saking sang amawerat.
ka. Prajuru desa patut nyiarang ring desa pakraman.
4. Sang kaperas patut kadi ring sor:
ha. Anak maagama hindu.

na. Mawit saking kulawarga ka purusa, yan tan wenten kankat saking wadu, prade

taler tan wenten dados sakita karep.

Palet 4
INDIK WARISAN

Pawos 56

1. Wewarisan inggih punika wewarisan utawi tetamian arta-brana utang-piutang, ayah-

ayahan sekala niskala saking kulawarganya arep ring katurunanya.
2. Sane kasinanggeh warisan:
ha. Druwe tengah karang paumahan, pamerajan, miwah pura sesuhunan.

na.  Gunakaya, tetatadan, jiwadana, lan utang-piutang.

Pawos 57
1. Waris luwire:
ha. Pratisentana kapurusa utawi sentana rajeg.
na.  Sentana paperasan.
2. Prade tan wenten waris manut wiwit siki (1) sane dados waris luwire:

ha. Turunan ka purusa kapernah ngunggahang maka di rerama dia misan, rerama

dia mindon kalih selanturnya nedunang.

na. Turunan ka purusa kapernah kesamping maka di keponakan, keponakan dia

mindon, miwah selanturnya nedunang.

3. Yan putung utawi camput tan maduwe papernahan, kewaris antuk dadia, yan tan

madruwe dadia patut kaserahang ka desa pakraman.

Pawos 58
Pah-pahan waris manut ring sor:
1. Risampun kelaksanayang pengabenan lan utang-piutang waris buntas.

2. Para waris polih pah-pahan pada, sane marupa pagunakaya, sejawaning karang
paumahan desa, sane kaamong waris sang sinanggeh krama desa ngarep.

3. Sinalih tunggil waris ring ajeng tan polih pah-pahan yening matilar saking Agama
Hindu.
4. Pawaris dados ngeduman padruweannya ring sajeroning kantun urip, makadi:

ha.  Jiwa dana tetatadan utawi bekel ring pianak sane kesah mapaumahan utawi
makurenan.

na. Ngedumang pengupa jiwa.

ca. Ngedumang tetegenan wiadin gunaraksa, pahan waris padgata kantos pedum
jumenek arep ring waris.

SARGAH VI
WICARA LAN PAMIDANDA
Palet 1
INDIK WICARA
Pawos 59

1. Yan wenten wicara ring Desa Pakraman Anggabaya, patut kabawosin tur kaputus olih

pararem desa, miwah pamutus inucap kemargiang olih prajuru desa.

2. Sahanan wicara utawi pigejuh sane macihna lempas tur mamurug ring sedaging awig-
awig, paswara muang pararem desa utawi banjar wenang kebawosin tan malih

nyantos pasadok.

3. Sahanan wicara patut katepasin ngantos tinglas iwang patutnya saha melarapan antuk

kawentenan ilikita, bukti muang saksi.

4. Sahanan pamutus tetepasan wicara tan maren nepek ring sedaging awig-awig pasuara
lan pararem.
5. Sahananing pamutus wicara tan maren mangda sang mawicara prasida adung

nyungkemin tur nganutin tetimbang prajuru lan pararem desa.

Pawos 60

1. Prajuru desa wenang nunasang geguwat pamatut ring sang amawerat prade wenten
krama desa amandel ring pamutusnya bilih-bilih ngawinang duskreta ring desa

pakraman.

2. Krama desa sane tan cumpu ring tetimbang tur pemutus pararem desa, prajuru desa

pakraman nunas pamatut ring sang amawerat.

3. Prade pamutus sang amawerat pateh ring tetimbang tur pamutus pararem desane, sang

nunasang bawos wenang kedanda 25 kg beras.

Palet 2

INDIK PAMIDANDA

Pawos 61
1. Desa pakraman wenang atetiwak pamidanda ring krama desa sane macihna sisip.
2. Tetiwak pamidanda sane kamargiang olih prajuru desa kamargiang madudonan manut
kasisipane.
3. Bebacakan pamidanda sane kamargiang ring Desa Pakraman Anggabaya minakadi:

ha. Danda arta.

na. Danda ayah panukun sisip.

ca. Panikel urunan mwang panikel dedandan.
ra. Danda upacara mwang panyangaskara.

ka. Danda kanoroyang saking Desa Pakraman miwah katunasang ring sang
amawerat.

4. Pamidanda sane marupa arta brana dados druwen desa.

SARGAH VII

NGUWAH-NGUWUHIN DAGING AWIG-AWIG

Pawos 62
1. Nguwah-nguwuhin daging awig-awig Desa Pakraman Anggabaya puniki kamargiang
ring paruman krama desa.
2. Peparuman desa pacang mawosin daging wicara sane inucap ring wiwit siki (1) ring

ajeng mangda kadasarin sangkaning pekarsan krama desa.

3. Peparuman indik pacang mawosin nguwah-nguwuhin awig-awig kengin medal saking
prajuru desa utawi silih tunggil krama desa.

4. Pamutus bebawos kadasarin antuk pararem gilik-saguluk yan tan prasida suara sane

makehan kasinanggeh pamutus.

SARGAH VI1II
PAMUPUT
Pawos 63

1. Awig-awig puniki kawastanin Awig-Awig Desa Pakraman Anggabaya.

2. Awig-awig puniki kamargiang ngawit kararemin.
Pawos 64
1. Sakeluwiring sane wenten sadurungnya patut kaanutang ring sedaging awig-awig
puniki.
2. Sakeluwiring sane durung kabawos ring sajeroning awig-awig puniki patut

kalaksanayang manut tatacara sane sampun ketah mamargi kadulurin antuk pararem.

Pawos 65
1. Awig-awig puniki kaadegang antuk sangkepan krama Desa Pakraman Anggabaya,
duk:
2. Prajuru Desa Pakraman Anggabaya kalih para saksi sane sareng ngardi awig-awig
puniki saha ngalingga tanganin.
3. Luwir sang ngalingga tanganin:
Anggabaya,
Bendesa Pakraman Anggabaya Penyarikan Desa Pakraman Anggabaya
I Wayan Bandung | Wayan Marya, S.SN.

PANITYA REVISI AWIG-AWIG

DESA PAKRAMAN ANGGABAYA

PARAB LINGGIH
1. 1 Wayan Bandung Bendesa, Pamilet
2. | Made Widia Patajuh, Pamilet
3. | Wayan Marya, S.SN Panyarikan Desa, Pamilet
4. | Wayan Artawan Sedahan Desa, Pamilet
5. | Made Arya Kepala Lingkungan, Pamilet
6. | Made Wija Kelihan Tempekan Desa, Pamilet
7. 1 Wayan Adyana Kelihan Adat Tempekan Desa, Pamilet
8. | Made Sukarja Kelihan Tempekan Dalem, Pamilet
9. | Made Pardita Kelihan Adat Tempekan Dalem, Pamilet
10. | Wayan Widana Kelihan Tempekan Puseh, Pamilet
11. 1 Made Suparta Kelihan Adat Tempekan Puseh, Pamilet
12. 1 Nyoman Ngurah Pemangku, Pamilet
13. | Ketut Susanta Pemangku, Pamilet
14. | Made Manuharta Pemangku, Pamilet
15. | Wayan Oka Pemangku, Pamilet
16. | Made Kondra Panyada, Pamilet
17. 1 Made Sudiana Panyada, Pamilet
18. I Nyoman Putra Ketua, Pamilet
19. | Wayan Suwitra Sekretaris, Pamilet
20. | Made Sumadata Bendahara, Pamilet
21. | Made Sutarka Pamilet
22. 1 Wayan Gunadika Pamilet
23. | Ketut Sumirta Pamilet
24. 1 Made Suardika Pamilet
25. | Made Sukrasena Pamilet
26. | Ketut Sumatrayasa Pamilet
27. 1 Wayan Suwastika Pamilet
28. | Wayan Suparta Pamilet
29. | Wayan Sulastra Pamilet
30. | Wayan Sandra Pamilet
31. 1 Wayan Radia Pamilet
32. | Made Suartha Pamilet
33. I Nyoman Widnyana Pamilet

